
Efni: Félag um skjalastjórn sendir eftirfarandi athugasemdir við frumvarp til laga um 
opinber skjalasöfn. Þingskjal 403 - 246. mál.

6. grein 
Stjórnarnefnd

Félag um skjalastjórn leggur til breytingu á 6. gr. frumvarpsins er varðar skipun 
stjórnarnefndar Þjóðskjalasafns Íslands. Félagið leggur til að stjórnarmönnum verði fjölgað í 
fimm og að einn verði skipaður samkvæmt tilnefningu félagsins.

Félag um skjalastjórn hefur starfað í 25 ár og með stofnun félagsins var stigið mikið 
framfaraskref á sviði skjalastjórnunar en félagið er vettvangur fyrir skjalastjóra til að bera 
saman bækur sínar á þessu fagsviði. Félagið hefur öll sín starfsár staðið fyrir ýmsum 
viðburðum og verið öflugur fræðsluvettvangur félagsmanna með námskeiðum, ráðstefnum 
og fræðslufundum. Flestir félagsmenn starfa hjá hinu opinbera og sinna opinberri 
skjalastjórnun samkvæmt lögum. Félagið telur því mjög mikilvægt að fulltrúi þess eigi sæti í 
stjórnarnefnd Þjóðskjalasafns Íslands til að geta komið að sjónarmiðum starfandi skjalstjóra á 
vettvangi stjórnarnefndarinnar.
Í 19. gr í frumvarpi um opinber skjalasöfn kemur fram að Þjóðskjalasafn Íslands skuli setja 

reglur um hvernig skjalavörslu hjá hinu opinbera skuli háttað. Skjalastjórar sem starfa sem 
slíkir hjá hinu opinbera eru bæði hagsmuna- og samstarfsaðilar Þjóðskjalasafns í þessu 
sambandi.
Í 2. gr. laga um Landsbókasafn Íslands -  Háskólasafn nr. 142/2011 er ákvæði um að 
ráðherra skipi sjö menn í stjórn og skal einn þeirra tilnefndur af Upplýsingu sem er 
sambærilegt félag og Félag um skjalastjórn. Þar sem fordæmi er fyrir slíkri stjórnarsetu í 
lögum Landsbókasafns telur Félag um skjalastjórn eðlilegt að gæta samræmis i lögum um 
Þjóðskjalsafn um og leggur því til að 6. gr. frumvarpsins verði breytt og félaginu gert að 
tilnefna sérfræðing úr sínum röðum í stjórnarnefnd Þjóðskjalsafns..

11. grein 
Afhendingarskyldir aðilar

Félag um skjalastjórn er andvígt því að Alþingi sé undanskilið skilaskyldu til Þjóðskjalasafns 
Íslands eins og fram kemur í 3 mgr. greinarinnar. Mikilvægt er að æðsta stofnun landsins og 
undirstofnanir hennar lúti sömu lögum og aðrar stofnanir hins opinbera. Þar sem lögin 
undanskilja ekki Alþingi til varanlegrar geymslu á skjölum sínum má færa fyrir því rök að 
hvorki sé raunhæft né hagkvæmt að Alþingi komi sér upp skjalavörslustofnun, lestrarsal, 
stefnumótun í rafrænni skjalavörslu og starfsfólki með sérfræðiþekkingu til að sinna 
fyrrgreindum verkefnum. Það liggur í hlutarins eðli að hagkvæmast er fyrir stofnun sem nú 
þegar er til og er með sérfræðiþekkingu að taka við skjölum Alþingis og undirstofnunum þess 
í stað þess að byggja þekkingu upp frá grunni með tilheyrandi kostnaði. Hagkvæmnin hlýtur 
að vera í stærðinni og þekkingunni sem nú þegar er til hjá Þjóðskjalasafni Íslands.

